
91

Fra quelli innûmerabili selvaggi

Tanti ëan pe-i boschi, valli, cen e monti

Sempre in gio, sempre in corso, sempre in viaggi,

Destri in tiä frecce, e a caccia agili e pronti;

Atri viveivan fissi in ti villaggi

Vixin ä mæña, a-i sciûmmi, a-i laghi e a-i fonti,

Sorve amene colliñe e vaghi cen

All'ombra di erboi e rinfrescæ da-i rien.


92

E fra lô ô l'osservava in fin e varie

Specie d’indole e ûsanza stabilia:

Dove gh’ëa uña ridicola barbarie,

Dove gh’ëa in ûso l’antropofagia,

E dove gh’ëan tendenze sanguinarie,

Fin ne-ô so cûlto e ne-a so liturgia,

E dove ûsi e costûmmi meno strani

E sacerdoti e dei meno inûmani.


93

Spiriti generosi, ommi agguerrii

O vedde ne-e ricchiscime regioîn

Do Perù e do Chili; ma meno ardii,

Benchè quæxi giganti i Patagoîn,

E ne-a tæra do fêugo i ciù imbeçii

E sûcidi viventi e ciù potroin,

Ma do Mescico ô vedde në çittæ

E ne-i ommi un’idea de civiltæ.


94

E ô vedde ne-a region de Guatemala

In t’ûn campo vixin a Palanqué

Uña fabbrica immensa che ciammâla

A se pêu antiga abitazion d’un re,

Che tanto ô tempo ô n’ha posciûo guastâla

De fêua e de dentro, che da quanto gh’è

Ancon d’avanzo se pêu ben dedûe

Che là e belle arti un giorno ëan conosciûe.

